RING VAN CRADOCK

VERKLARING
1 Die NG Ring van Cradock het op sy gewone vergadering van 13-14 September 2009 die volgende besluit eenparig geneem:

Die Ring van Cradock bevestig opnuut sy verbintenis aan die leer en belydenis van die NG Kerk, soos verwoord in die algemene (ekumeniese) sowel as besondere (Drie Formuliere van Eenheid) belydenisskrifte

2 Op ’n buitengewone vergadering van die Ring, gehou op 8 November 2009, is – in die lig van die huidige verwarring en debat oor sekere kernaspekte van die Christelike geloof - die volgende belydenis eenparig as ’n belydenis en getuienis deur die Ring aanvaar :

BELYDENIS

Ons – as lede van die Ring van Cradock - glo met ons hele hart

- dat God as Vader - vir Wie ’n enkele dag soos ’n duisend jaar is, en ’n duisend jare soos een dag - alles en almal geskep het op ’n wyse wat ons menslike verstand ver te bowe gaan, en dat Hy hierdie skepping in sy goddelike almag, genade en liefde steeds in stand hou en versorg 

- dat Jesus Christus – die Seun van God – op ’n wonderbaarlike wyse deur die Heilige Gees in ’n maagd – Maria – verwek is, en dat sy aan die Verlosser van die wêreld op eg menslike wyse geboorte gegee het 

- dat die Christus aan die vloekhout vir ons onnoembare sondes gely en gesterwe het, dat Hy in ’n rotsgraf begrawe is, en dat Hy op die Paassondag deur die almag van God die Vader uit die dood opgewek is

- dat die Christus werklik opgestaan het en leef – dit betwyfel ons vir geen oomblik nie aangesien ons glo in die God vir wie die onmoontlike eenvoudig is – en dat Hy leef ná sy opstanding op ’n wyse wat Hom sigbaar, aangrypbaar, aanbidbaar en tasbaar gemaak het, met ’n liggaam wat kon eet, maar wat terselfdertyd ook ’n misterieuse geestelikheid daaraan gehad het

- dat Christus se opstanding onlosmaaklik deel vorm van sy oorwinning oor die Bose en die dood, en terselfdertyd die waarborg is vir my eie opstanding uit die graf 

- en dat die Heilige Gees aan ons gegee is om ons elke dag te herinner aan wat Jesus ons kom leer het, om ons te troos en in die waarheid van die Woord te lei, en ons toe te rus met die gawes en vrug van die Gees, sodat ons met blydskap, dankbaarheid en al getuigende in diens van God, ons medegelowiges, en die wêreld kan lewe. (JN Taljaard, Skr, 20.11.2009)

